
五言絶句

在白蓮。次庶兄子眞佺韻。

嶺樹鳴殘夜。山梅候早春。欲辭綠蘿去。猿鶴恐生嗔。


鴨江舟中。次宋可中軼韻。

風捲千林霧。波涵萬雉城。天涯俱是客。莫說故鄕情。


豆岐津

白鳥沒飛煙。靑山橫古渡。分明如畫中。獨立寒江雨。


寄庶弟叔奮伸○三首

旅雁不成行。邊聲日暮起。相思空白頭。悵望人千里。


又

歲月空崢嶸。愁腸自鬱屈。每欲作家書。茫然難下筆。


又

迢迢關塞長。默數家山路。何時連夜床。共聽梅堂雨。


金剛臺黃岳山最上庵

萬仞擡鼇頂。千峯落眼中。半邊雲盡處。孤鳥度長空。


奉和洪兼善貴達韻

大專能播物。靈蔡用稽疑。德業今如此。端宜佐聖時。


寄宋可中

二氣無停轍。陽和遞沍寒。不須鄒子律。春意滿人間。


五言律詩

義州統軍亭四首

百雉層城迥。朱欄盡日憑。塞垣嚴虎豹。溟海轉鵾鵬。地勢西南坼。天容上下澄。徘徊無限意。豪氣倍陳登。


又鴨綠江一名馬訾

馬訾分疆遠。龍灣古塞空。江爲襟帶固。地作翰屛雄。三島耕犁外。孤城聚落中。晩來長嘯立。斜日滿江紅。


又

四顧都無礙。茫茫萬衆奔。片心窮宇宙。兩眼隘乾坤。日落江光動。煙消海氣昏。將軍今郤穀。鎖鑰國西門。


又

形勝由來獨。金湯萬古聞。儲胥臨古月。睥睨鎖寒雲。鼓角軍聲壯。山河境界分。止戈資廟略。莫倚久修文。


海州鳳池樓

遠遊將歲暮。病起怯杯深。木落減秋色。樓高生夕陰。風光隨處異。爽氣坐來侵。半日逢僧話。孤懷寄短吟。


次鄭虛菴淳夫希良詠雪韻二首

天花纔着地。一夜凍雲濃。宇宙窮陰裏。湖山積縞中。古年爭道瑞。遲日旋成空。未擬梁園賦。孤吟塞上翁。


又


穿簾兼透戶。壓樹更堆林。陌上無遊騎。簷間有凍禽。嚙氈懷苦節。詠絮想芳心。倂起山陰興。扁舟月下尋。


次虛菴韻二首

靑春看漸近。山鬼笑陳人。誤鑄幾州錯。〈一作鐵〉忍呑三斗塵。夢魂遶遠道。歲月老孤臣。未免監河貸。何人更指囷。


又

嗣宗非達士。何用哭途窮。世固遺神驥。人多好畫龍。飢烏鳴曉日。健鶻下秋風。寂寞草玄子。長楊獻賦翁。


永興客館夜坐進退格

淸夜坐虛閣。秋聲在樹間。水明山影落。月上露華溥。怪鳥啼深壑。潛魚過別灣。此時塵慮靜。幽興集毫端。


奉和佔畢齋金先生韻

北歸寒食近。強半閱韶華。針水稚苗剡。垂空細雨斜。晴窓宜覓句。薄酒當煎茶。側臥倒西日。畢逋看暮鴉。


高陽途中

落日催征騎。西風挽短衣。秋聲連岸樹。野色到郊扉。身外還貧病。人間且是非。茫然對鷗鷺。憶着舊漁磯。


蔚山

邑守須良吏。元戎要將才。地征鹽課重。蠻貨海賝來。迢遞神州遠。凄涼畫角哀。當年雪谷老。賦鵩此徘徊。


海印鑑物堂題詠四首

蠟屐窮幽討。名山愜素聞。鷄園猊作座。雁塔鴿成群。寶篆香初歇。蒲團夜向分。高僧供茗椀。慰客頗殷勤。


又

靜中頻猛省。鈴鐸半空聞。曾綴鵷鸞序。來尋龍象群。桂香天外落。雲影杖頭分。却笑磨甎苦。還同喫捧勤。


又

羅代儒仙子。聲名四海聞。如何雲共往。甘與獸同群。鉅筆雄千古。殘膏丐幾分。遺蹤不可覓。悵望意徒勤。


又

東還挂冠後。高蹈杳無聞。永隔江南夢。曾空冀北群。雲山長媚嫵。風月自平分。石上題詩處。摩挲謾自勤。


歸法寺古基在松都崔沖敎授生徒之地

人間歲月速。碧海幾桑田。寺廢野燒遍。山空夕照懸。靑襟較藝地。羽葆蒙塵年。往事已無迹。傷心溪水邊。


花潭

雨後湍流急。花潭深更淸。靜涵僧眼碧。細皺鴨頭靑。石岸幽花落。山梁彩翟鳴。塵纓聊可濯。長嘯俯淸令。


途中憶諸兄

一年長作客。萬里任飄蓬。榮辱都由命。悲歡了不同。皇天容我拙。白日鑑余衷。憫默空懷抱。江山笑此翁。


桐華寺在樂安郡關雲山

窈窕緣崖路。林間吼瀑泉。地平開紺宇。殿古老金仙。茗椀花翻雪。龕燈焰吐煙。塵埃十年夢。一宿便翛然。


又

開雲深洞府。一逕入煙蘿。樹密補山色。溪明添月華。出墻垂露竹。繞砌傲霜花。是處堪棲遯。絶憐西崦家。


郡齋偶書春一作靑

忽忽歲華晩。翛翛風日寒。黃堂閣花筆。烏几嚥龍團。柳眼春猶淺。梅梢雪未乾。明朝官釀熟。客至足爲歡。


義州途中。憶昆季。

兩兄俱嶺外。一弟在京師。聚散渾如夢。團圓復幾時。長占烏鵲喜。空詠鶺鴒詩。去去關山遠。回頭秪自悲。


通州在中原

通州天下勝。樓觀出雲霄。市積金陵貨。江通楊子潮。寒雲秋落渚。獨鶴暮歸遼。鞍馬身千里。登臨故國遙。


贈辛德優

海亭秋夜短。一別復何言。怪雨連鯨窟。頑雲接鬼門。靑銅衰鬢色。危涕滿山痕。更把離騷語。憑君欲細論。


宿定慧寺在順天

鷄足山中寺。祗林劫火餘。覆墻花匼匝。繞殿樹扶疏。夜靜生靈籟。風淸響木魚。塵機愁未息。到此意何如。


又謏聞云。麗朝。李少千造金塔。爲睿宗(追資)冥福。遂安本寺。後被盜竊。只有塔尖及施(田土)文券。

慧照初開地。名藍愜所聞。連筒引石澗。添火爇爐薰。尙簏施田券。猶函造塔文。摸金曾攫去。不念薦誠勤。


錄重遊藏義寺詩。寄許右相獻之。琛○幷敍

偶閱書篋。得此詩草。乃壬子三月十七日。同耆之，叔強，次韶，獻之，克己。遊藏義寺所作也。是時。耆之同樞。叔強小司徒。次韶小司馬。獻之左丞旨。余爲右副。克己副校理。因休告出遊。可行〈楊煕止作祉〉以眼疾不從。坐水閣小飮。移坐溪上。濯足露雙脚。據盤石。抵掌劇談。造紙署別坐朴〈或云林〉守經，李峓。供具設小酌。及暮而還。初丙申。承命讀書本寺。至戊戌三月而罷。及今壬子。十五年。吾六人者俱無恙。位通顯。榮幸至矣。供職之暇。尋討舊遊。珪璧相映。塤篪相和。其爲樂何如也。自壬子抵今僅十稔。而次韶，克己。俱已下世。余與可行。流落海隅。追念往日。怳然如夢。世事之難常。悲歡之易變。可勝慨耶。復次前韻。以寓感傷之懷云。辛酉三月初吉。書于昇平之簷葍寺。


前韻

匡山讀書處。重到意悠哉。花氣薰金地。茶煙颺石臺。魚跳戲碧澗。鳥下印蒼苔。彷彿三生夢。夷猶晩未回。


追次

十年歡笑地。回首意悠哉。衮衮登蘭省。冥冥隔夜臺。龕燈明石瓮。山雨濕階苔。歷歷追前事。惟應夢屢回。


五言古詩

與金善源孟性叔度往直指寺聯句

故國秋將盡。招提共客尋。〈大虛〉淸川吟裏咽。香霧望中深。〈善源〉日亂禽魚影。風傳樵牧音。〈叔度〉煙濃村易暝。葉脫樹無陰。〈大虛〉癯瘦東西嶺。高低上下林。〈善源〉霜威催晩稼。歲事迫單襟。〈叔度〉隔水聞寒犬。連村響夕砧。〈善源〉蹇驢穿翠密。短策上嶔岑。〈大虛〉境訝雲霞雜。客無塵累侵。〈叔度〉鳴鍾知近寺。賖酒恨無琴。〈大虛〉俯澗高臺闢。迎人老衲欽。〈善源〉淸遊茲不忝。福地興難禁。〈叔度〉夜月聞僧偈。松風聽鶴吟。〈大虛〉高談霏似屑。佳句擲如金。〈善源〉實殿輝丹榜。金爐起錄沈。〈大虛〉山川元自古。結搆到如今。〈叔度〉支許同揮塵。陳雷共話心。〈善源〉報更鈴已轉。執燭僕難任。〈叔度〉渴解張梨嚼。愁消杜酒斟。〈善源〉當知情款款。肯恨歲駸駸。〈叔度〉山水堪行樂。簪纓不足歆。〈善源〉他時好分付。作意更登臨。〈叔度〉


雨後登統軍亭聯句

積雨收遠塞。風日忽淸亮。一水來浩渺。萬壑極奔漲。〈大虛〉觸壁轟雷霆。遇風喧甕盎。怒勢駕高陵。澄處發新釀。〈文〉浮沈鷗鷺影。出沒魚龍狀。納汚不相捨。涵虛無盡藏。〈淳夫〉汪洋憤欲洩。澎湃聲愈壯。〈大虛〉亂打鼓百面。急越車萬兩。〈淳夫〉投鞭詎能斷。持杯未易量。〈文〉陰機畜妖孼。爽氣洗炎瘴。〈淳夫〉呑林渺無涯。掩陸迷所向。〈大虛〉舟楫困掀舞。乾坤浮蕩漾。〈文〉島嶼縮如鼇。派流鋪似纊。怳惚天吳騰。腥獰河伯旺。壆翮鵬送飆。磨牙鯨吐浪。〈淳夫〉黿鼉移窟穴。鮫鰐昧俯仰。商羊舞初已。馮夷氣方亢。〈大虛〉滔滔赴千里。悤悤纔一餉。〈文〉潛入土囊底。潤通星漢上。茫茫宇宙合。隱隱虹蜺放。白霧散成霏。靑山巧作障。〈淳夫〉奏樂聲猶在。乘槎意可尙。〈文〉刮瞙增眼明。決癰愜志暢。〈淳夫〉纖雲掃寥廓。落日銜千嶂。遠覽恣眄睞。冥搜傃空曠。〈大虛〉樂哉吾輩遊。他年期再訪。〈淳夫〉


題寄雙淸堂宋愉

天地有高下。品彙自流形。何物本澄澈。參我心俱淸。翛翛生樹梢。皎皎昇靑冥。浮雲捲玉宇。晧彩流中庭。炎塵散戶牖。淅瀝聞秋聲。是謂無盡藏。適此怡性靈。珍重無極翁。得此光霽名。當時安樂老。獨歎知意少。寥寥百歲後。賞音誰復紹。市津詩禮家。矯矯人中表。奉先虔孝祀。霜露增懷抱。架堂齋其中。焚香獨淨掃。凝心汰萬慮。塵事那能擾。爲此雙淸名。妙處眞獨討。胸中問何有。風月自了了。俯仰得妙契。至樂荷穹昊。由來方寸地。萬象涵浩浩。箕裘世襲徽。堂構肯草草。世敦忠與孝。炳蔚振文藻。餘慶詎有涯。戩穀期永保。


龍仁漾碧亭

赤縣走集地。冠蓋如蜂衙。主人古循吏。終歲無徵科。政聲日以遠。欣聞五袴歌。意匠與神謀。華亭生咄嗟。鑿開數畝地。種之蒲與荷。溪流引淸派。繚繞來山阿。淙淙環佩響。澹澹銅鏡磨。纖鱗簇芳餌。戢戢跳淸波。婆娑綠陰淨。老樹交枝柯。急雨破坱圠。隱隱驅雷車。橫空萬銀竹。水面生亂渦。淸風洗庭宇。暝色隨暮鴉。沈吟付一快。酒闌夜氣多。我愛此閑適。坐到參橫斜。題詩欲記勝。妙句愧陰何。〈上生宇。一本作搆。下之字。一本作以。〉


敬天寺

聯鞍出西郭。野寺東風前。遊絲颺馬鬃。麗景煕平田。洞壑窅而邃。佛屋半欹顚。胡爲遭劫火。回祿噓炎煙。金碧化丘原。一室巍獨存。寶塔立空庭。百仞磨靑冥。玉影動曉月。鈴音散郊坰。刻削究精微。紛羅森萬靈。僧言至正間。奇后所經營。驕橫弄威福。豈恤疲吾氓。幾年渡海來。萬夫肩亦赬。搆此意良苦。迥與山崢嶸。錯落繡芙蓉。五色眩靑紅。副以寶珠顆。光彩明簾櫳。皆云內府藏。舍施要空王。福田竟何賴。闔門嬰禍殃。破壁有畫像。緇塵棲衮裳。人傳脫太師。儼然冠劍長。當時困讒舌。百世名流芳。弔古意何限。臨風增慨慷。世事如許變。江山獨老蒼。題詩記勝迹。山水送微涼。


賦雪。用王荊公韻。

塡空玉屑飛。匝地銀濤湧。天花巧翦裁。六出實奇種。光寒眩眺望。威凜穿襲擁。玲瓏綴枝條。汗漫堆丘壟。山客樵擔濕。江翁蒻笠重。一色月同皎。萬竅風兼汹。牢閉表安扃。深沒東郭踵。日出旋成澌。雲披俄抉壅。啄簷鳥雀愁。蟄壤蝗螟恐。詠鹽謝女才。授簡司馬寵。郡齋臥袖被。無事豈非宂。聊煎陶穀茶。緬懷李愬勇。寂寞伴誰吟。空樑飢鼠拱。


鷄林八觀幷序

蘇東坡出佐鳳翔。題詠古蹟。目爲八觀。其中如王維吳道子畫，維摩像，眞興寺閣。乃一佛寺間所覩。雖不作。可也。鷄林。新羅古都。繁華文物。今皆湮沒。而遺跡則歷歷可數。余承監司符。道出于此。首謁我太祖眞殿。遍觀新羅古迹。徘徊感慨間。有形於吟詠者。亦目之曰八觀。非敢效坡也。所作蓋止此耳。如靈妙寺，金藏臺。雖無可紀之事。然靈妙創於唐貞觀。巋然獨存。金藏俯視鷄林。一望無餘。最爲一道之勝。用是幷詠以近體詩。以遺後之來遊者。噫。鷄林僻在海東。距中國萬里。若使坡老一來。寓目於此。則舂容大篇。震耀三韓。其所作。豈止八觀而已耶。此豈非茲地之不幸耶。


靈妙寺

古刹臨官道。嵬峨高萬丈。棟宇行雲低。觚稜海日上。宿霧棲璇題。流霞隱金榜。綺寮天外開。風鐸空中響。赫赫金仙軀。綵暈光滉朗。四壁絢靑紅。人天繪衆像。珠幢與寶蓋。漫漶集坌坱。我暫窺其中。結搆迷俯仰。謂非人力施。感歎起遐想。善德昔司晨。事佛過崇奬。一木費百金。一礎損萬鏹。經營乃至此。不恤傾帑藏。欲借迦維力。普沾世界廣。豈無怨咨聲。福利竟䁳矘。劫火千載餘。巋然護龍象。當時朝市空。鬼功嗟可賞。屈指貞觀年。臨風一拊掌。


集慶殿安我太祖大王晬容

寶殿肅陰陰。晨光升杲杲。瑤池綵仗列。繡闥香煙繞。宮官開閶闔。靑鎖深更窈。小臣拜稽首。穆穆瞻天表。龍顏與日角。俊爽天下少。何意重瞳光。出自毫端妙。踧踖不敢仰。汗流浹袍襖。嗟余生苦晩。鼎湖弓劍杳。大哉濟安功。與天同浩浩。操鷄運已衰。澒洞兵塵擾。幾年勞櫛沐。南征與北討。睿略與天謀。神兵資迅掃。遂令三韓民。呻吟變煕皥。六龍俄飛天。日馭當黃道。闢道華山陽。神京等豐鎬。恢張太平具。文物極繪藻。陋彼前代規。貽謀豈草草。丕顯神聖孫。繼繼無窮了。遺像鎭古都。皇靈在窮昊。


武烈王陵

道傍墟落間。靑靑麥已秀。斗起數仞峯。穹窿如伏獸。短碣臥荒草。昂然見龜首。莽蒼原陸長。迤邐川源走。云是武烈陵。因山制非陋。下馬髮蕭森。拱立斂雙袖。摩挲讀碑文。缺落難悉究。茫茫歲月荒。委棄無人守。憶昔陰爲陽。二曼非眞后。強隣肆侵軼。四境多兵鬪。推王入繼統。卓焉功德茂。爪牙委庾信。武略殆天授。幷濟開霸圖。剗掃百年冠。皇唐嘉乃勳。厥篚堆錦繡。疇傭錫鴻命。闢土綿廣袤。俊乂共登庸。倉廥日殷富。井水忽爲血。大運嗟莫救。劍履就窀穸。英爽歸昴宿。舊史粗可徵。記載恨疏漏。人事如浮雲。誰能了宇宙。佳城萬古閉。日暮嘯鼪鼬。〈短一本作斷〉


六言絶句

次虛菴江南叉魚之樂韻

白鳥閑飛兩兩。紅鱗發剌千千。未妨綠襄靑蓑。喚作人間水仙。


歡喜菴二首

空岩萬仞積鐵。危路一線縈蛇。側足凌兢下嶺。彭鏗亂石古槎。


聞說菴中大士。韜光埋彩幾年。恐遭模金校尉。時時寶氣燭天。


松骨山

馬首晴雲掩翳。靑山半隱鋒鋩。須臾日出雲散。依舊煙鬟整粧。


六言四韻

下楊子江

客路長行水國。沙墩立馬喚舟。波澄雁影盡落。野曠煙光欲流。黯黯暮山礙日。颼颼江樹鳴秋。鴉軋櫓聲漸遠。回頭謝爾白鷗。


聞韶北樓。敬次圃隱鄭先生韻。

待月登樓長嘯。軒昂醉帽欹斜。日邊京國千里。山下閭閻幾家。艶杏妖桃滿郭。銀鉤玉筋籠紗。客中又逢寒食。惆悵每負年華。〈又一作忽。每一作又〉


七言絶句

敬次朱子竹窓韻瑣錄曰。先生平生心學吟詠者甚多。而先生歿後。搜集以爲傳後之計。而不幸皆失於禍變中。只記兒時所作五六絶。亦可見所造淺深。

昔昧微言面壁立。今觀詩訓善端開。此心洞若排斯牖。活水源頭潑潑來。


觀書自警

悔却當年枉費心。心源先正是良箴。非無萌蘖如山木。祗恐牛羊日日侵。


贈同學諸子

光陰曾不住扶桑。黃髮俄驚忽已蒼。寄語如今同學子。工夫須勉在靑陽。


自警

道在須臾日用間。求而卽至是希顏。苟能從事於精一。天理分明也復還。


對梅夜讀周易

夜靜人閑獨閉門。伴燈看易對幽軒。讀來不覺梅花落。飛撲床頭點素痕。


草堂卽事

柴扉日午喚人開。步出林丘坐石苔。莫道此間幽事少。潺湲流水泛花來。


宿直指寺先生於乙未。以翰林被謫。來金山。讀書于能如寺時也。

綠髮金臺舊史官。祇園夜宿借蒲團。篝燈細話楞伽字。樸簌風櫺雪意寒。


洪州題詠二首○忠淸方伯時作

啜罷龍團一椀茶。夢回猶記紫宸衙。周南數月空留滯。不見棠梨一樹花。


穎川當日藹佳聲。奏徹宸旒報政成。四十年來遺愛在。〈一作如一夢〉至今猶〈一作人〉說鄧侯淸。


鎭安馬耳山三首

突兀雙尖馬耳峯。雲端擎出碧芙蓉。何當揷得沖天翼。飛上峯頭一盪胸。


推敲馬上帶微酣。天未遙看碧玉簪。客路幾人來絶頂。倚空劍戟出煙嵐。


稜稜秀色映秋旻。雨洗霜磨萬古新。入眼平生未曾見。畫圖誇與北來人。


禮山客館

簿書堆案燭花殘。栗尾鴉翻十指寒。誰識此中詩料在。忽驚東嶺湧銀盤。


聞國哀瑣錄云。先生按節湖西。時在黃澗。聞成宗大王昇遐。恨未得攀髥。而悲痛若喪考。卽書十絶。以寓哀慕之誠。而今記其四絶。其六絶則見逸焉。

禮官傳訃驛書來。痛哭那堪喪考哀。淚盡眼枯腸欲裂。靑山無語日西頹。


仙遊杳杳白雲鄕。玉色依然想耿光。蟣蝨小臣揮血淚。攀號其奈鼠拖腸。


日沈濛汜杞天摧。悵望蒼梧不復回。孺慕黎元空雨泣。鼎湖龍馭幾時來。


憶曾蘭省久含香。敷奏長趨寶座傍。珍重賜袍猶在篋。披來不覺涕雙滂。


寄俗離寺住持學誼

數日遊山不厭山。今朝胡乃出雲關。殷勤邀我又相送。却笑山僧亦未閑。


次鄭虛菴江南叉魚之樂韻三首

煙籠野闊靑蕪遠。潮落舡移綠荇開。南浦去年搴杜若。等閑今日打魚來。


鏡面澄澄潑眼寒。投叉艇子意猶閑。麟鬐狼藉腥風起。興在鳴榔鼓枻間。


輕橈去傍蘼蕪渚。快馬來乘楊柳風。已厭鴨江銀縷膾。書生口業本無〈一作非〉窮。


詠江村雜興。呈虛菴。二首○下得字一作動

遊魚〈一作鯈〉鼓〈一作扣〉鬣綠波深。林鳥和鳴〈一作關關〉助〈一作和〉我吟。物自得時機自得。人應〈一作我今〉觀物見天心。


海岸潮回捲釣綸。山樽野飯煮霜鱗。伶俜匹馬歸來晩。誰識金華侍從臣。


又呈虛菴

蒙君巨筆過揄揚。燕石何容較水蒼。咄咄榮陽眞可畏。邇來詩律逼陳黃。


題紅梅畫簇

夢覺瑤臺踏月華。香魂耿耿影橫斜。似嫌玉色天然白。一夜東風染彩霞。


知禮客館詩三首○幷序

龜城墻下。有古梅二樹。每歲盛開。乙未春。余過其縣。作一絶。其冬。又賦二絶。乙卯歲。重過。館宇改搆。闢其東墻。梅在庭中。扶疏已合抱矣。俯仰二十載。物色依然。躊躇感念者久之。


夜雨生寒瘦玉肌。平明繞樹挽長枝。如今驛使無消息。縱有寒香寄與誰。


雪瓣氷蕤未放開。槎牙直幹古墻隈。攀條欲問春消息。笑殺劉郞今獨來。


玉蕊攢枝簇絳紗。東風應是領年華。丁寧今歲江南信。一半歸心已到家。


附庶弟適菴伸次韻三首

元是姑仙綽約肌。不同凡草俗花技。從知此實當調鼎。風雨凋零怨阿誰。


蘊抱千重半未開。委身荒穢謝庭隈。芳魂可待春光滿。玉質無由喚起來。


老眼矇矓似隔紗。何堪趨走踏京華。誦公詩句梅溪上。如在孤山處士家。


梅月樓三首

畫樓東畔繚丹墻。種得芙蓉點小塘。跬步誰知有佳致。主人心匠破天荒。


夜闌金鴨綠煙微。正是樓頭酒散時。明月滿天梅似雪。休將玉笛倚欄吹。


江山如在畫中開。曲檻雕欄絶點埃。莫向纖阿問圓缺。已將疏影暗香來。


聞鄭子健錫堅赴洛。作詩寄之。

西掖罘罳隔霧看。宮槐葉落曉光寒。秋風江海金虀鱠。爲問何如苜蓿盤。


飮歸法寺前溪

曲水傳觴到落暉。半空山翠濕人衣。留連擬待黃昏月。酩酊閑携隻影歸。


皺岩

當年牛背覓新詩。雪擁峯巒白玉圍。惆悵䨥明今不見。半岩紅雨落花飛。


南遷過漢江

眊矂歸來不見天。終南咫尺望雲煙。三年塞下孤臣淚。今日江頭倍黯然。


寄許獻之琛○三首○瑣錄云。皆托古人。而自寓深意焉。

堪笑零陵柳司馬。長書苦語托親朋。謾憑蕭許爲知己。不及湘南吳武陵。


聞說山中劉朗州。竹枝淸絶變蠻謳。著書追咎張丞相。不悟玄都作遠遊。


黔南山水着涪翁。一派江西筆力雄。病起荊江亭上望。可堪天地又秋風。


詠女史

馮荀嫁禍夕陽亭。烈烈南風沸四溟。晩向金墉悔拘繫。胡塵吹滿洛陽城。〈右賈后〉


按舞霓裳法曲傳。華淸宮裏小春前。塞酥暗與胡兒戲。又向三郞覓洗錢。〈右楊妃〉


龍灣卽事

雪壓深簷夜未央。寒燈生暈柝聲長。此時危坐心千里。爇盡床頭一炷香。


渡延津。與辛季琚同賦。

蕭蕭蘆葦滿汀洲。却恐前呵起白鷗。徙倚江亭空悵望。煙波渺渺晩山愁。
About this digital edition


This e-book comes from the online library Wikisource[1]. This multilingual digital library, built by volunteers, is committed to developing a free accessible collection of publications of every kind: novels, poems, magazines, letters...


We distribute our books for free, starting from works not copyrighted or published under a free license. You are free to use our e-books for any purpose (including commercial exploitation), under the terms of the Creative Commons Attribution-ShareAlike 3.0 Unported[2] license or, at your choice, those of the GNU FDL[3].


Wikisource is constantly looking for new members. During the realization of this book, it's possible that we made some errors. You can report them at this page[4].


The following users contributed to this book:

	Blahhmosh











	↑  https://wikisource.org

	↑  https://www.creativecommons.org/licenses/by-sa/3.0

	↑  https://www.gnu.org/copyleft/fdl.html

	↑  https://wikisource.org/wiki/Wikisource:Scriptorium


OPS/nav.xhtml

				    
					   
						  
							 		
								封面
							 

		
							 梅溪先生文集 (曺偉)/卷一
						  

		
								关于
							 


						  


					   
					   
						  
							    		
								  梅溪先生文集 (曺偉)/卷一
							    


							    		
								  关于
							    


						  


					    
				      
			        

OPS/images/Accueil_scribe.png





